
ᑲᖏᖅᖠᓂᕐᒥ ᐃᑲᔪᖅᑕᐅᕕᓕᐅᓛᖅᑐᖅ 
 

ᐃᖃᓗᐃᑦ, ᓄᓇᕗᑦ (ᕕᕝᕗᐊᓕ 15, 2007) - ᐸᕐᓇᑕᐅᕙᓪᓕᐊᓕᖅᑐᖅ ᓴᓇᔭᐅᓛᕐᓂᖓ ᒪᒥᓴᕐᕕᐅᓗᓂ 
ᐃᑲᔪᖅᑕᐅᕕᒃ ᑲᖏᖅᖠᓂᕐᒥ, ᓯᕗᓕᖅᑎ ᐊᒻᒪᓗ ᒪᓕᒐᓕᕆᔨᒃᑯᓐᓄᑦ ᒥᓂᔅᑕ ᐹᓪ ᐅᑲᓕᖅ ᐅᓪᓗᒥ ᐅᖃᖅᑲᐅᔪᖅ. 
 

“ᖁᕕᐊᑦᑐᖓ ᐃᓘᓐᓇᑎᒃ ᐊᕕᑦᑐᖅᓯᒪᕕᐅᔪᑦ ᓄᓇᓄᒻᒥ ᐃᑲᔪᖅᑕᐅᕕᖃᓛᓕᕐᖓᑕ. ᑲᖏᖅᖠᓂᖅ 
ᓂᕈᐊᖅᑕᐅᓯᒪᔪᖅ ᓴᓇᕕᐅᓛᕐᓗᓂ ᐃᑲᔪᖅᑕᐅᕕᒻᒥᒃ ᐊᔾᔨᐅᖏᑦᑐᒥᒃ ᐊᐅᓚᑕᐅᓂᖃᕐᓗᓂ ᒪᒥᓴᕐᕕᐅᓯᓐᓈᕐᓗᓂ 
ᑎᒍᔭᐅᓯᒪᔪᓄᑦ ᑭᕙᓪᓕᕐᒥᐅᓄᑦ,” ᐅᑲᓕᖅ ᐅᖃᖅᓯᒪᔪᖅ. 
 

ᒪᓕᒐᓕᕆᔨᒃᑯᑦ ᑐᓴᕆᐊᕐᕕᖃᖅᓯᒪᔪᑦ ᕼᐊᒻᓚᒃᑯᖏᓐᓂᒃ, ᑲᖏᖅᖠᓂᕐᒥ ᒪᓕᒐᓕᐅᖅᑎᖏᓐᓂᒃ, ᑭᕙᓪᓕᕐᒥ ᐃᓄᐃᑦ 
ᑲᑐᔾᔨᖃᑎᒌᖏᓐᓂᒃ, ᐊᓯᖏᓐᓂᓪᓗ ᓄᓇᓕᓐᓂ ᐃᓚᐅᖃᑕᐅᒐᔭᖅᑐᓂᒃ ᒪᒥᓴᕐᕕᑦᓴᐅᑉ ᒥᑦᓵᓄᑦ. ᓄᓇᓕᓐᓂ 
ᑐᓴᕆᐊᕐᕕᖃᓚᐅᖅᑐᑦ ᑕᕝᕙᓂ ᐱᓇᓱᐊᕈᓯᕐᒥ. ᑐᓴᓚᐅᖅᑕᖏᑦ ᐊᑐᖅᑕᐅᓂᐊᖅᑐᑦ ᐊᑐᐊᖅᑕᐅᓗᑎᒃ ᖃᓄᖅ 
ᐋᖅᑭᐅᒪᓂᖃᕋᔭᕐᒪᖔᖅ ᐊᐅᓚᑕᐅᓂᖓ ᒪᒥᓴᕐᕕᐅᑉ, ᐊᒻᒪᓗ ᐱᓕᒻᒪᑦᓴᐃᓂᕐᒧᑦ ᐃᖅᑲᓇᐃᔭᖅᑎᑦᓴᖏᓐᓂᒃ 
ᐊᒻᒪᓗ ᒪᒥᓴᕐᕕᒃ ᖃᓄᖅ ᑐᕌᖓᓂᖃᕐᓂᐊᕐᒪᖔᖅ ᓄᓇᓕᓐᓄᑦ. 
 

ᓂᕆᐅᒋᔭᐅᔪᖅ ᐃᑲᔪᖅᑕᐅᕕᒃ ᐃᓄᖃᕈᓐᓇᕋᔭᕐᓂᖓᓂᒃ 36-ᓂᒃ ᑎᒍᔭᐅᓯᒪᔪᓂᒃ. ᓈᒻᒪᒃᑲᔭᖅᑐᑦ ᑭᕙᓪᓕᕐᒥᐅᓄᑦ 
ᐃᓂᖃᖃᑦᑕᕆᐊᖃᕐᓂᖏᓐᓄᑦ. 
 

ᑭᖑᓪᓕᕐᒥ ᖃᓄᐃᓕᐅᕈᑎᒋᓂᐊᓕᖅᑕᖏᑦ ᓄᓇᕗᑦ ᒐᕙᒪᒃᑯᖏᑕ ᐱᔭᕇᖅᓯᓗᑎᒃ ᐱᓕᕆᐊᒧᑦ ᓇᐃᓈᖅᓯᒪᔪᓂᒃ 
ᓇᓗᓇᐃᔭᖅᓯᒪᔪᓂᒃ ᐊᒻᒪᓗ ᐃᖅᑲᓇᐃᔭᖅᑎᑖᕐᓗᑎᒃ ᖃᐅᔨᒪᔨᑕᕐᓂᒃ ᑎᑎᖅᑐᒐᖅᑕᐅᓂᕆᓂᐊᖅᑕᖓᓄᑦ 
ᓴᓇᔭᐅᓂᑦᓴᖓᑕ. ᓂᕆᐅᒋᔭᐅᔪᖅ ᓄᓇᒥ ᐃᓂᑦᓴᖓ ᐅᐸᓗᖓᐃᔭᕆᐊᖅᑕᐅᓯᓛᕐᖓᑦ 2008-ᒥ. 
ᓴᓇᔭᐅᒌᕋᔭᙳᐊᖅᑐᖅ 2011. 
 

“ᖁᕕᐊᑦᑐᖓ ᐃᑲᔪᖅᑕᐅᕕᒃ ᐃᖅᑲᓇᐃᔮᑦᓴᓂᒃ ᓴᖅᑭᕈᑕᐅᓛᕐᖓᑦ ᐊᒻᒪᓗ ᐱᕋᔭᑦᑐᒥᓂᕐᓂᒃ ᑎᒍᔭᐅᓯᒪᔪᓂᒃ 
ᖃᓂᓐᓂᖅᓴᐅᓂᐊᓕᖅᑐᓂ ᓄᓇᖏᓐᓄᑦ ᑲᖏᖅᖠᓂᕐᒦᓪᓗᑎᒃ,” ᐅᖃᖅᓯᒪᔪᖅ ᑲᖏᖅᖠᓂᐅᑉ ᐅᐊᓐᓇᖓᓄᑦ 
ᒪᓕᒐᓕᐅᖅᑎ ᑕᒑᖅ ᑰᓕ. 
 

“ᐃᑲᔪᖅᓱᖅᑕᕋ ᓴᓇᔭᐅᒐᔭᕐᓂᖓ ᐃᑲᔪᖅᑕᐅᕕᒃ ᑲᖏᖅᖠᓂᕐᒥ. ᓄᓇᓖᑦ ᐱᑕᖃᕆᐊᖃᓪᓚᕆᑦᑐᓂᒃ 
ᐱᔨᑦᓯᕋᐅᑎᑕᓕᒃ ᐊᒻᒪᓗ ᐃᑲᔪᖅᑎᓂᒃ ᐃᓄᓕᕆᓂᕐᒧᑦ ᐃᑲᔪᖅᓱᐃᒍᑕᐅᒍᓐᓇᖅᑐᓂᒃ ᐊᐅᓚᑕᐅᓂᑦᓴᖓᓄᑦ 
ᐃᑲᔪᖅᑕᐅᕕᐅᑉ,” ᐅᖃᖅᓯᒪᔪᖅ ᑲᖏᖅᖠᓂᐅᑉ ᓂᒋᐊᓄᑦ-ᑎᑭᕋᕐᔪᐊᒧᑦ ᒪᓕᒐᓕᐅᖅᑎ ᓚᕕᓂᐊ ᐸᕋᐅᓐ. 
 

ᒪᐃᔭᖓᑦ ᑲᖏᖅᖠᓂᕐᒥ, ᓗᐊᓐ ᑯᓱᒐᖅ ᑐᙵᓱᑦᑎᑦᓯᖅᑕᐅᔪᖅ ᐅᓪᓗᒥ ᐅᖃᐅᓯᐅᔪᓂᒃ. “ᑲᖏᖅᖠᓂᕐᒥᐅᑦ 
ᐃᓚᐅᖃᑕᐅᒍᒪᑦᓯᐊᖅᑐᑦ ᐱᓕᕆᖃᑎᖃᕐᓂᕐᒧᑦ ᒪᒥᓴᕐᕕᒻᒥ ᐃᖅᑲᓇᐃᔭᖅᑎᖏᓐᓂᒃ ᐋᖅᑭᑦᓱᐃᑎᓪᓗᒋᑦ 
ᒪᒥᓴᕐᓂᕐᒧᑦ ᐱᓕᕆᐊᑦᓴᓂᒃ ᐃᑲᔪᖅᑕᐅᕕᑦᓴᒧᑦ. ᐱᕋᔭᑦᑐᒥᓂᐅᒐᓗᐊᖅᑎᓪᓗᒋᑦ ᐃᑲᔪᖅᑕᐅᕕᒻᒦᑦᑐᑦ, ᓱᓕ 
ᐃᓱᒪᒋᖃᑕᐅᒋᐊᖃᕐᖓᑕ. ᐃᑲᔪᖅᑕᐅᓂᖏᑦ ᐃᑲᔪᕐᓂᖃᕋᔭᖅᑐᑦ ᒪᒥᓴᕈᓐᓇᕐᓂᖏᓐᓄᑦ ᐃᓚᒌᑦ,” ᒪᐃᔭ 
ᐅᖃᖅᓯᒪᔪᖅ. 

